
ஶ்ரீத³க்ஷிணாமூர்திஸ்தோத்ரம்

நதகே²டநிஶாடகிரீடதடீ க⁴டிதோபலபாடலபீடி²தலம் ।
தடிதா³ப⁴ஜடாபடலீமகுடம் வடமூலகுடீநிலயம் கலயே ॥ 1॥
ஸ்மரணம் க²லு யச்சரணாம்பு³ஜயோர்ப⁴ரணாய ப⁴வோத்தரணாய ப⁴வேத் ।
ஶரணம் கருணாவருணாவஸத²ம் ப⁴ஜ பா³லஸுதா⁴கிரணாப⁴ரணம் ॥ 2॥
பரிகீர்ணஸுவர்ணஸவர்ணஜடாப்⁴ரமத³ப்⁴ரஸரிச்ச²ரத³ப்⁴ரருசி: ।
மகுடோகுடிலம் ச²டயந் ஶஶிநம் நிடிலேநலத்³ரு’க்³ஜடிலோ ஜயதி ॥ 3॥
வரபூ⁴ஜகுடீக⁴டிதஸ்ப²டிகோபலகுட்டிமவேதி³தலே விமலே ।
ஸ்மிதபு²ல்லமுக²ம் சிது³பாத்தஸுக²ம் புரவைரிமஹ: கரவை ஹ்ரு’த³யே ॥ 4॥
அகலங்கஶஶாங்கஸஹஸ்ரஸஹோத³ரதீ³தி⁴திதீ³பிததி³க்³வலயம் ।
நிக³மாக³மநீரதி⁴நிர்மத²நோதி³தமாகலயாம்யம்ரு’தம் கிமபி ॥ 5॥
விஷபூ⁴ஷமபாக்ரு’ததோ³ஷசயம் முநிவேஷவிஶேஷமஶேஷகு³ரும் ।
த்⁴ரு’தசிந்மயமுத்³ரமஹம் கலயே க³தநித்³ரமமுத்³ரஸமாதி⁴விதௌ⁴ ॥ 6॥
த்³ரு’ட⁴யோக³ரஸாநுப⁴வோத்கலிகம் ப்ரஸரத்புலகம் க்ரதுபு⁴க்திலகம் ।
ப⁴ஸிதோல்லஸிதாலிகவிஸ்பு²ரிதாநலத்³ரு’க்திலகம் கலயேந்து³ஶிக²ம் ॥ 7॥
வத³ சித்த கிமாத்தமபூ⁴த்³ப⁴வதா ப்⁴ரமதா ப³ஹுதா⁴கி²லதி³க்ஷு முதா⁴ ।
நிஜஶர்மகரம் குரு கர்ம பரம் ப⁴வமேவ ப⁴யாபஹமாகலய ॥ 8॥
வரபுஸ்தகஹஸ்தமபாஸ்ததம: ஶ்ருதிமஸ்தகஶஸ்தஸமஸ்தகு³ணம் ।
மம நிஸ்துலவஸ்து புரோऽஸ்து வரம் ப்ரணவப்ரவணப்ரவராவக³தம் ॥ 9॥
இதி ஶ்ரீத³க்ஷிணாமூர்திஸ்தோத்ரம் ஸம்பூர்ணம் ॥

